
ᑐᓴᒐᒃᓴᖅ 

ᐊᔭᐅᖅᑎᒃᑯᑦ ᑲᑎᒪᔨᕋᓛᖏᑦ ᑲᑎᒪᖃᑎᖃᑦᑎᐊᓚᐅᖅᐳᑦ ᑲᓇᑕᒥ ᓂᕈᐊᖅᑐᓕᕆᔨᕐᔪᐊᒃᑯᓐᓂᒃ   

ᐃᖃᓗᐃᑦ, ᓄᓇᕗᑦ (ᔪᓚᐃ 6, 2000) - ᐊᔭᐅᖅᑎᒃᑯᑦ ᑲᑎᒪᔨᕋᓛᖏᑦ ᐱᓇᓱᐊᕈᓯᐅᑉ ᓄᙳᒋᓚᐅᖅᑕᖓᓐᓂᑦ 
ᐅᑎᓚᐅᖅᑐᑦ ᐋᑐᕚᒥᑦ, ᑕᐃᑲᓂ ᐅᓪᓗᓄᑦ ᐱᖓᓱᓄᑦ ᑲᑎᒪᖃᑎᖄᓪᓚᓚᐅᖅᖢᑎᒃ ᑲᓇᑕᒥ ᓂᕈᐊᖅᑐᓕᕆᔨᕐᔪᐊᑦ 
ᐊᖓᔪᖅᑳᖓᓐᓂᒃ,   -ᐱᐊᕐ ᑭᖕᓯᓕᒥᒃ, ᐊᒻᒪᓗ ᑲᓇᑕᒥ ᓂᕈᐊᖅᑐᓕᕆᔨᕐᔪᐊᑦ ᐊᖓᔪᖅᑲᐅᑎᖏᓐᓂᒃ.     

ᑕᒪᒃᑯᐊ ᑲᑎᒪᓃᑦ ᑲᔪᓯᑎᑦᑎᔾᔪᑕᐅᑐᐃᓐᓇᓚᐅᖅᑐᑦ ᑲᑎᒪᔨᕋᓛᑦ ᐃᖅᑲᓇᐃᔮᕆᓯᒪᔭᖓᓐᓂᒃ, ᕿᒥᕐᕈᓇᒃᖢᑎᒃ 
ᓂᕈᐊᖅᑐᓕᕆᓂᐅᑉ ᐱᐅᓯᕆᓚᐅᖅᑕᖏᓐᓂᒃ ᓄᓇᕘᒥ ᐊᒻᒪᓗ ᐊᑐᓕᖁᔭᓕᐊᔭᐅᓚᐅᖅᑐᑦ ᓂᕈᐊᖅᑐᓕᕆᔨᕐᔪᐊᑉ 
ᐅᓂᒃᑳᖏᓐᓂ ᐊᑐᓕᖁᔭᐃᑦ ᑲᒪᒋᓪᓗᓂᒋᑦ, ᓂᕈᐊᖅᑐᓕᕆᔨᕐᔪᐊᑉ ᐅᓂᒃᑳᓕᐊᕆᓚᐅᖅᑕᖏᑦ ᑕᐃᒎᓯᓖᑦ ᓄᓇᕘᒥ 
ᒪᓕᒐᓕᐅᖅᑏᑦ ᓯᕗᓪᓕᖅᐹᑦ ᓂᕈᐊᖅᑕᐅᓂᖏᑦ ᓂᕈᐊᖅᑕᐅᓂᖏᑦ ᐱᒋᐊᑦᑎᐊᓕᓵᕐᓂᖅ.   

"ᓯᕗᓪᓕᐅᔾᔨᓯᒪᒐᓗᐊᖅᑎᓪᓗᑕ ᓄᓇᕘᒥᐅᓂᒃ ᑐᓴᖅᑳᕈᒪᓂᕐᒥᒃ, ᓱᓕ ᐊᓯᖏᓐᓂᒃ ᑲᓇᑕᒥᐅᓂᒃ ᑐᓴᕈᒪᖕᒥᔪᒍᑦ ᐊᒻᒪᓗ 
ᐊᒥᖅᑳᕐᓗᑕ ᑐᓴᒐᒃᓴᓂᒃ, ᐱᔾᔪᑎᓕᖕᓂᒃ ᖃᓄᖅ ᑲᒪᒋᔭᖃᖃᑦᑕᖅᓯᒪᖕᒪᖔᖏᑦ ᓂᕈᐊᖅᑐᓕᕆᓂᕐᒧᑦ ᑐᕌᖓᔪᑦ 
ᐊᐳᕈᑕᐅᖃᑦᑕᖅᑐᑦ," ᕼᐊᓐᑐ ᑐᑐ, ᐃᖃᓗᐃᑦ ᕿᑎᐊᓄᑦ ᒪᓕᒐᓕᐅᖅᑎ ᐊᒻᒪᓗ ᐊᔭᐅᖅᑎᒃᑯᑦ ᑲᑎᒪᔨᕋᓛᖏᓐᓄᑦ 
ᐃᒃᓯᕙᐅᑕᕆᔭᐅᔪᖅ ᑕᐃᒪᐃᓕᓚᐅᖅᑐᖅ.   

ᑲᑎᒪᔨᕋᓛᑦ ᐊᑕᐅᓯᐅᙱᑦᑐᓂᒃ ᑲᑎᒪᔾᔪᑎᖃᓚᐅᖅᑐᑦ ᑲᑎᒪᖃᑎᖃᖅᑎᓪᓗᒋᑦ ᑲᓇᑕᒥ ᓂᕈᐊᖅᑐᓕᕆᔨᕐᔪᐊᓂᒃ, 
ᐅᖃᐅᓯᕆᔭᐅᖃᓯᐅᔾᔭᐅᓪᓗᑎᒃ ᓂᕈᐊᕈᓐᓇᖅᑐᑦ ᐊᑎᓕᐅᖅᑕᐅᓯᒪᔾᔪᓯᖏᑦ, ᓂᕈᐊᖅᑐᓕᕆᑎᓪᓗᒋᑦ ᖃᓄᖅ 
ᑮᓇᐅᔭᖃᖅᑎᑕᐅᖃᑦᑕᕐᒪᖔᖏᑦ, ᓂᕈᐊᖅᑐᓕᕆᓂᕐᒧᑦ ᑭᒡᓕᙳᐊᓕᐊᕆᔭᐅᓯᒪᔪᑦ ᖃᓄᖅ 
ᐋᖅᑭᒃᓱᖅᑕᐅᖃᑦᑕᕐᒪᖔᖏᑦ, ᓄᓇᙳᐊᓄᑦ ᑐᕌᖓᔪᑦ ᑐᓴᐅᒪᔾᔪᑏᑦ, ᐊᔾᔨᐅᙱᑦᑐᒃᑯᑦ ᓂᕈᐊᕈᓰᑦ, ᓂᕈᐊᕈᓐᓇᖅᑐᑦ 
ᐃᓕᓐᓂᐊᖅᑎᑕᐅᓂᖏᑦ ᐊᒻᒪᓗ ᑕᖅᑲᒃᑯᓂᖓ ᑐᓴᒃᑲᐃᔾᔪᑕᐅᕙᒃᑐᑦ.   

"ᐊᒃᓱᐊᓗᒃ ᖁᕕᐊᓱᓚᐅᖅᑐᒍᑦ ᒪᕐᕉᖕᓂᒃ ᓄᓇᕗᑦ ᑐᙴᕕᒃᑯᓐᓂᙵᖅᑑᖕᓂᒃ ᐃᓚᐅᔪᖃᕈᓐᓇᓚᐅᕐᒪᑦ, ᓲᓗᒨᓂ ᐊᕙ 
ᐊᒻᒪᓗ ᕼᐊᓚᓐ ᑲᓚᖓᖕᐴᒃ, ᓄᓇᕘᒥᙵᖃᑕᐅᓪᓗᑎᒃ ᑖᒃᑯᐊ ᐃᓚᐅᓚᐅᕐᒪᑎᒃ," ᕼᐊᓐᑐ ᑐᑐ ᑕᐃᒪᐃᓕᓚᐅᖅᑐᖅ.   

"ᑕᒪᓐᓇ ᑲᔪᓯᑎᑦᑎᒃᑲᓐᓂᕆᐊᑐᐃᓐᓇᖅᑐᖅ ᓄᓇᕗᑦ ᑐᙴᕕᒃᑯᓐᓂᒃ ᐃᖅᑲᓇᐃᔭᖃᑎᖃᕐᓂᐊᕐᓂᑦᑎᓐᓂᒃ, ᐊᒻᒪᓗ 
ᓂᕈᐊᖅᑐᓕᕆᕕᖕᒥᒃ ᐊᓪᓚᕕᒃᑖᕈᒪᓂᑦᑎᓐᓂᒃ ᐋᖅᑭᒃᓯᔾᔪᑕᐅᓂᐊᕐᓂᖓᓂᒃ, ᑖᓐᓇ ᐊᓪᓚᕕᒃ 
ᐊᐅᓚᑦᑎᕕᐅᖃᑦᑕᕐᓂᐊᕐᒪᑦ ᓂᕈᐊᖅᑐᓕᕆᓂᕐᒥᒃ ᓄᓇᕘᒥ, ᑕᒪᓐᓇ ᐃᓱᒪᒃᓴᖅᓯᐅᕈᑕᐅᔪᒃᓴᐅᓪᓗᓂ 
ᐅᖃᐅᓯᐅᓚᐅᖅᓯᒪᖕᒪᑦ ᐸᐅᓕ ᖁᐊᓴᐅᑉ, ᓄᓇᕗᑦ ᑐᙴᕕᒃᑯᑦ ᐊᖓᔪᖅᑳᖓᑦ, ᐊᒻᒪᓗ ᐅᖃᐅᓯᕆᓚᐅᖅᓯᒪᓪᓗᓂᐅᒃ 
ᐊᔭᐅᖅᑎᒃᑯᓐᓄᑦ ᐅᓂᒃᑳᕆᐊᖅᑐᕋᒥ ᑕᒪᑐᒪᓂ ᐊᕐᕌᒍᒋᓚᐅᖅᑕᑦᑎᓐᓂ.  ᑕᒪᓐᓇ ᒫᓐᓇᐅᔪᖅ 
ᐃᓱᒪᒃᓴᖅᓯᐅᕈᑎᒋᕙᓪᓕᐊᓕᓵᕋᓗᐊᖅᖢᑎᒃᑯᑦ, ᐊᒃᓱᐊᓗᒃ ᖁᕕᐊᓇᓚᐅᖅᑐᖅ ᒥᔅᑐ ᑭᖕᓯᓕ ᑕᒪᑐᒥᖓ 
ᐃᑲᔪᖅᓱᐃᑦᑎᐊᓚᐅᕐᒪᑦ ᐃᑲᔫᑕᐅᓪᓚᕆᒍᓐᓇᕐᓂᖓᓂᒡᓗ ᓇᓗᓇᐃᖅᓯᓚᐅᖅᖢᓂ ᐊᔾᔨᒌᙱᑦᑐᑦ ᒐᕙᒪᐃᑦ 
ᐊᒥᖅᑳᕐᓗᑎᒃ ᐱᓕᕆᔪᓐᓇᕐᒪᑕ ᐊᒻᒪᓗ ᓂᕈᐊᖅᑐᓕᕆᔨᒃᓴᓂᒃ ᐃᓕᓐᓂᐊᖅᑎᑦᑎᓗᑎᒃ ᑲᑐᔾᔨᓗᑎᒃ, ᓂᕈᐊᕈᓐᓇᖅᑐᓪᓗ 
ᐊᑎᖁᑎᖏᓐᓂᒃ ᐸᐸᑦᑎᔨᐅᓗᑎᒃ ᐊᒻᒪᓗ ᓂᕈᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᓱᓇᒃᑯᑖᓂᒃ ᐋᖅᑭᒃᓱᐃᖃᑦᑕᕐᓗᑎᒃ 
ᐃᓄᒃᑎᑑᖅᑐᓂᒃ, ᐊᓯᖏᓐᓂᒡᓗ ᐅᓄᖅᑐᓂᒃ ᐱᓕᕆᐊᖃᒃᑲᓐᓂᕈᓐᓇᕐᓂᖏᓐᓂᒃ ᐱᑕᖃᐅᖅᖢᓂ."   

"ᐃᓚᖏᑦ ᐊᐳᖅᑕᐅᑕᐅᕙᒃᑐᑦ ᓂᕈᐊᖅᑐᓕᕆᔨᓄᑦ ᓄᓇᕘᒥ ᐃᓚᖃᐅᖅᑐᑦ ᐋᖅᑭᒃᓱᐃᖃᑦᑕᕆᐊᖃᕐᓂᖏᓐᓂᒃ 
ᓱᓇᒃᑯᑖᓂᒃ ᐃᓄᒃᑎᑑᖅᑐᓂᒃ, ᓂᕈᐊᖅᑐᓕᕆᓂᕐᒧᑦ ᓄᓇᙳᐊᑦ ᓄᓇᓕᖕᓄᑦ ᐊᑐᖅᑕᐅᔪᒃᓴᑦ, ᓄᓇᓖᑦ ᐅᓄᖅᑐᑦ 



ᐊᖅᑯᑎᖏᑦ ᐊᑎᖃᐅᙱᓐᓂᖏᑦ ᐱᔾᔪᑕᐅᓪᓗᑎᒃ, ᓄᓇᓕᕋᓛᕐᓃᑦᑐᑦ ᓂᕈᐊᖃᑕᐅᔪᓐᓇᕆᐊᖃᕐᓂᖏᑦ, ᐊᒻᒪᓗ 
ᓂᕈᐊᕈᓐᓇᖅᑐᑦ ᐊᑎᓕᐅᖅᑕᐅᕙᓪᓕᐊᓂᖏᑦ ᐱᔭᕇᑦᑎᐊᖃᑦᑕᕐᓗᒋᑦ ᐊᒻᒪᓗ ᐅᓪᓗᒥᒧᑦ ᐊᖑᒻᒪᑎᑎᓪᓗᒋᑦ, " 
ᑕᐃᒪᐃᓕᓚᐅᖅᑐᖅ ᕼᐊᓐᑐ ᑐᑐ.  
"ᐊᖏᖃᑎᒌᓚᐅᖅᑐᒍᑦ ᐃᖅᑲᓇᐃᔭᖃᑎᖃᑦᑎᐊᕈᒪᓂᕐᒥᒃ ᑲᓇᑕᒥ ᓂᕈᐊᖅᑐᓕᕆᔨᕐᔪᐊᒃᑯᓐᓂᒃ ᐊᒻᒪᓗ ᓄᓇᕗᑦ 
ᑐᙴᕕᒃᑯᓐᓂᒃ ᖃᓄᖅᑑᖃᑎᒋᖃᑦᑕᕐᓂᐊᕋᑦᑎᒍᑦ ᓄᓇᕘᒥᐅᑕᐃᑦ ᓂᕆᐅᒋᔭᖏᑦ ᐱᔾᔪᑎᒋᓗᒋᑦ."   

ᑲᑎᒪᔨᕋᓛᑦ ᑲᑎᖃᑎᖃᓚᐅᕐᒥᔪᑦ ᒥᓯᔅ ᒫᓖᓐ ᑳᑐᕌᓪᒥᒃ, ᑲᓇᑕᐅᑉ ᒐᕙᒪᒃᑯᖏᓐᓄᑦ ᒪᓕᒐᓕᐅᖅᑎᐅᖃᑕᐅᔪᖅ ᐊᒻᒪᓗ 
ᒪᓕᒐᓕᕆᓂᕐᒧᑦ ᒪᓕᒐᓕᐅᕐᕕᖕᒥᓗ ᐱᕙᓪᓕᐊᔪᓄᑦ ᑲᑎᒪᔨᕋᓛᖏᑕ ᐃᒃᓯᕙᐅᑕᖓᑦᑕ ᑐᖏᓕᐊ.  "ᑕᒪᓐᓇ ᐊᒃᓱᐊᓗᒃ 
ᐅᕙᑦᑎᓐᓄᑦ ᐃᑲᔪᕐᓂᓕᒃ, ᐱᓗᐊᕐᓗᒍ ᑲᓇᑕᐅᑉ ᒐᕙᒪᒃᑯᖏᑦᑕ ᑲᑎᒪᔨᕋᓛᖏᑦ ᕿᒥᕐᕈᓈᓂᓵᑦᑎᐊᕐᒪᑕ 
ᓂᕈᐊᖅᑐᓕᕆᔾᔪᓯᕐᒥᓂᒃ ᑲᓇᑕᐅᑉ ᒐᕙᒪᒃᑯᖏᓐᓂ, "ᑕᐃᒪᐃᓕᓚᐅᖅᑐᖅ ᕼᐊᓐᑐ ᑐᑐ.   

ᑲᑎᒪᔨᕋᓛᑦ ᓄᓇᓕᖕᓂ ᑲᑎᒪᑎᑦᑎᖃᑦᑖᓂᒃᓯᒪᓕᖅᑐᑦ, ᐃᖃᓗᖕᓂ, ᑲᖏᖅᖠᓂᕐᒥ ᐊᒻᒪᓗ ᑰᒑᕐᔪᖕᒥ.  
ᓯᑎᐱᕆᐅᓕᖅᐸᑦ ᓄᓇᓕᖕᓂᒃ ᑲᑎᒪᑎᑦᑎᒃᑲᓐᓂᖃᑦᑕᓛᖅᑐᑦ, ᐊᒻᒪᓗ ᓄᓇᕘᒥᐅᓂᑦ ᑐᓴᖅᑎᑕᐅᔪᒪᑦᑎᐊᖅᖢᑎᒃ 
ᖃᓄᐃᑦᑐᓂᒃ ᐃᓱᒫᓘᑎᖃᕐᒪᖔᖏᓐᓂᒃ ᐊᒻᒪᓗ ᐃᓱᒻᒥᐅᑎᒃᓴᖅᓯᐅᕐᕕᒋᔪᒪᓪᓗᓂᒋᑦ ᓄᓇᕘᒥ ᓂᕈᐊᖅᑐᓕᕆᓂᖅ 
ᐱᔾᔪᑕᐅᓗᓂ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᙱᓐᓂᖏᓐᓂ ᐅᓂᒃᑳᓕᐊᖏᑦ ᐅᑭᐊᒃᓵᖅ.   

ᑭᒃᑯᑐᐃᓐᓇᐃᑦ ᐃᓱᒪᒋᔭᕐᒥᓂᒃ ᓇᒃᓯᐅᔾᔨᖁᔭᐅᑐᐃᓐᓇᑦᑎᐊᖅᑐᑦ ᐊᔭᐅᖅᑏᑦ ᑲᑎᒪᔨᕋᓛᖏᓐᓄᑦ ᒪᓕᒐᓕᐅᕐᕕᖕᒧᑦ, 
ᐅᕝᕙᓘᓐᓃᑦ ᒪᓕᒐᓕᐅᖅᑎᒥᖕᓂᒃ ᖃᐅᔨᒃᑲᐃᔪᓐᓇᖅᑐᑦ.   

ᑐᓴᕆᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᕼᐊᓐᑐ ᑐᑐ, ᒪᓕᒐᓕᐅᖅᑎ 
ᐃᒃᓯᕙᐅᑕᕆᔭᐅᔪᖅ ᐊᔭᐅᖅᑎᒃᑯᑦ ᑲᑎᒪᔨᕋᓛᖏᓐᓄᑦ 
ᐅᖄᓚᐅᑖ : (867) 975-5000 
ᓱᒃᑲᔪᒃᑯᑦ : (867) 975-5190  

 


